Iago – Sut i fyw

Iago Pennod 4 adnodau 1-6    
Ymostwng i Dduw

Beth mae “gwrthdaro” a “brwydro” yn meddwl?  O ble mae’r pethau hyn yn dod? (adn 1)  (Darllena Iago 3:14-16) 

Sawl tro wyt ti wedi clywed am  eiddigedd yn achosi i rywun ladd gŵr neu wraig?   A hynny am ein bod ni , “eisiau pethau ac yn methu cael gafael ynddyn nhw, felly dych chi’n ffraeo ac yn ymladd.” (adn 3) 

Darllena Mathew 5:21-22, lle mae Iesu’n dysgu i ni faddau i’n gilydd heb ddal dig.  Darllena Effesiaid 4:2 i weld fod yn rhaid i ti gyfrannu at y broses heddwch!

Mae’r hyn ydyn ni’n ddweud a’r ffordd ydyn ni’n ymddwyn yn bwysig.

Ysgrifenna ddwy restr,
  Yr hyn mae  Duw yn hoffi i mi wneud.      Yr hyn mae e’n casáu i mi wneud. 

Mae Duw am i ni feddwl yn ei ffordd e a dewis ei ffordd bob amser.

Wyt ti wedi meddwl ei bod hi’n bosibl i ti weddïo am bethau anghywir?  Beth mae adnod 3 yn dweud?  Ydy ‘gwneler dy ewyllys’ yn sylfaen i’n gweddïo ni?  
Sut ydyn ni’n dewis bod yn “elyn i Dduw?” (adn 4)  Gallwn wrthod beth mae’r Beibl yn dweud wrthon ni.  Gallwn wrthod Iesu, neu’r Ysbryd Glân, y ‘rhodd hael’, mae Duw’n ei roi yn ein bywyd.  Gallwn ddewis byw ein bywyd mewn ffordd gyfan gwbl hunanol.

Mae Iesu’n ein caru fel mae gŵr yn caru ei wraig.  Mae’n caru ei Eglwys yn yr un ffordd.  Darllena Effesiaid 5:25-29 i weld beth sydd ganddo i’w ddweud am hyn.  Beth am ddiolch heddiw fod Iesu, trwy ei gariad, yn help i ni goncro pechodau’n bywyd.  Does dim rhaid  i ni fod yn elynion i Dduw bellach.

Gweddi: Diolch Arglwydd Iesu dy fod yn cynnig ffordd arall o fyw i ni.  Dysga ni i weddïo’n iawn arnat ti.  Maddau i ni pan fyddwn ni’n cweryla, yn anghytuno ac yn ymladd yn erbyn ein gilydd ac yn dy erbyn di.  Amen.

